
“Башкортстан республикасы Бүздәк  районы Уран авылының аш-су атамалары” дигән тема буенча фәнни-тикшеренү проекты

Кереш
Татар халкының милли традицияләргә бай ашлар әзерләү осталыгы бик күптәннән килә. Күп гасырларга сузылган тарих дәвамында милли оригиналь ашлар барлыкка килгән, алар үзләренә генә хас сыйфатларны әлегә кадәр саклаганнар. Аларның үзенчәлеге халык тормышының иҗтимагый, икътисадый, табигый шартларына, аның этник тарихына бәйле.
Элек - электән безнең татар халкы бик уңган булган. Иген иккән, бакча үстергән, мал-туар караган һәм умартачылык белән шөгыльләнгән. Шуның нәтиҗәсендә, тамагы да тук булган. 
Санап киткәннәр әлеге вакытта минем авылыма да хас. Безнең Уран авылында мал тотмаган, бакча үстермәгән халык юк. Урманда җиләген дә, гөмбәсен дә җыя, Көязе елгасында балыгын да тота. Җитештергән азык-төлегеннән мул итеп табынын да әзерли. Ләкин бүгенге көнгә кадәр мин аш-су атамаларының килеп чыгышына, төрләренә бик игътибар иткәнем юк иде. Шуңардан чыгып, эшемнең актуалльлеген билгеләдем: безнең авылда пешерелгән аш-су атамалары бөтенләй тикшерелмәгән, аны өйрәнү мөһим. Проект эшемнең максаты: үзебезнең авыл җирлегендә кин кулланыш тапкан аш-су атамаларының килеп чыгышын өйрәнү.
Бурычлар: 1.Авылдашларымның еш яратып пешергән азыкларның атамаларын өйрәнеп, мәктәптә яки берәр фәнни конференциядә чыгыш ясау; 2. аш-су атамаларын тикшергән галимнәрнең хезмәтләрен өйрәнү; 3.аларны әзерләү серләренә төшенү.
Бу проект эшемне башкарыр алдыннан, Ю.Ә. Әхмәтҗанов “Татар халык ашлары”,сүзлекләргә таянып эш иттем. Дәү әбием Фәризә, әбием Тамара, әнием Таңсылу әзерләгән аш-суларның исемнәрен тикшердем. Проектны әзерләү аларның киңәшләренә, күршебез Гөлсем апаның осталыгына таянып эш ителде. Хабирова Фәризә( 82 яшь) һәм Хакимова Тамара (әниемнең әнисе) 62 яшьтә, алар хаклы ялда.Әнием Таңсылу Раилевна (37 яшь) Каран мәктәбендә рус теле укытучысы булып эшли. Күршебез Фәттахова Гөлсем Сибай кызы, безнең авыл килене. 40 ел элек безнең авылга килен булып төшкән башкорт кызы үзе белгән аш-суга күршеләрен дә өйрәтә, татар халкының ризыкларын да теләп пешерә.
Эш барышымда эзләнү, тикшерү, анализлау методларына өстенлек бирдем.

Төп өлеш
Ризык – теләсә кайсы халыкның матди мәдәниятендә иң мөһим һәм борынгы элементларның берсе. Аның үзенчәлеге иҗтимагый-икътисадый шартлар, буыннар хәтере, күпсанлы этник багланышлар белән билгеләнә. Ашау-эчү белән бәйле традицияләр замана йогынтысына үтә сизгер булсалар да, даими үзгәреп торган чынбарлыкка яраклаша алулары белән аерылып торалар. Ризыклардагы компонентлар үзгәрергә, хәзерләү шартлары камилләшергә мөмкин. Әмма халыкның аларга булган мөнәсәбәте, бу ашамлыкларның кешеләрнең туклану ихтыяҗын канәгатьләндерә алу сыйфаты тотрыклы кала. Шул сәбәпле әлеге аш-су атамалары телнең лексикасында төп урынны алып тора да инде.
Иң элек ризык мәгънәсен гомумиләштереп атый торган сүзләргә күз салыйк. Татар теленең аңлатмалы сүзлегендә «ашау-эчү әйберләре, ашамлык әзерләүгә китә торган нәрсә; ашамлык, ашарга әзерләнгән нәрсәләр» [5: 26] мәгънәсендә теркәлгән азык сүзе, Р.Әхмәтьяновның «Татар теленең кыскача тарихи-этимологик сүзлеге»ндә бирелгән мәгълүмат буенча, гомумтөрки азык, азук «азык; ашамлык запасы» сүзеннән килә. Бу сүз алтай, казакъ телләрендә шулай ук азык, уйгур телендә озук, якут телендә йысык рәвешендә сакланган; борынгы язмаларда азук «азык, азык-төлек» мәгънәсендә очрый [1: 11]. 
«Ашау өчен махсус хәзерләнгән нәрсә: ашамлык, азык, ризык» [5: 59] мәгънәсендәге аш сүзе дә гомумтөрки аш «аш, ашамлык; иген, икмәк, арпа» сүзеннән дип уйланыла [4: 24].
Татар халык ашлары бик күп төрле. Иң башта еш пешерелә торган камыр ашларына күз салыйк. Табыныбыз күрке – ипи , икмәк, күмәч.
Ипи - әпәй вариантыннан килә, бу вариант исә борынгыча эппэ, эбэ «ипи, көлчә, коймак» сүзенең иркәләү формасы, иске татарча әпетмәк,ипетмәк.
Көлчә - бу  сүз «көлдә пешерелгән тәбикмәк» дип аңлатыла, ләкин бу – халык этимологиясе булса кирәк, чөнки татар диалектында [ 6:274] көләчә, башкортча көләсә варианты һәм кыргызчадан азык «юл азыгы» бар. Русчадан кулич сүзен дә шуннан чыгара.
Бавырсак – чикләвек зурлыгында ваклап, майда кайнатып пешерелә торган милли камыр ризыгы [5: 64]. Гомумтөрки телдәге баўрсак, боғурсак
«бавырсак, вак кына туралган ит» дигәнне аңлата; монгол телендә буурцаг «бавырсак, борчак» сүзе бар [4: 31].
Коймак – сыек камырны кызган табада коеп пешергән ашамлык [5: 265]. Аңлатмадан күренгәнчә, ризык атамасы кою фигыленә -мак кушымчасы өстәлеп ясалган, гомумтөрки телдә әлеге фигыль куй- рәвешендә булган дип санала. Бу сүз күп телләрдә очрый: удмурт, мари телләрендә куймак, чуваш теле диалектларында каймак, куймак һ.б. [4: 110].
Тәбикмәк — әче камырдан табага җәеп пешерелә торган, коймактан  калынрак ашамлык. төп мәгънәсе. (мелень) «тегермәндә тарттырылган он» [6: 175], ягъни шуннан пешерелгән затлы аш.
Кыстыбый шундый иң борынгы һәм гади ашамлыклардан санала, кайбер якта аны күзикмәк , , якмыш дип тә атыйлар. Аны төче камырдан әзерләгән юка җәймә эченә тары боткасы салып ясыйлар. XIX гасыр азакларыннан кыстыбый эченә бәрәңге боламыгы сала башлаганнар. Кыс-у сүзеннән, ясалышы аңлашылмый. Ихтимал, бый ~ бай морфемасы бай «өлеш» сүзеннәндер.[ 5: 227]
Сөт азыкларыннан табыныбыз каймак, катык, эремчектән аерылганы юк.
Сөтнең өстенә җыела торган куе, майлы өлеше хәзерге татар телендә каймак дип атала [5: 222]. Бу атама гомумтөрки каймак «каймак, өре» сүзеннән, борынгы кай- «кайнау» фигыленнән ясалган (каймак сүзенең беренчел төп мәгънәсе – кайнап суынган сөт яки шулпаның өстенә җыелган, яки савыт стеналарына утырган тәмле өресе) [4: 87]. Борынгы болгар телендә қайақ «май, каймак» дигәнне белдергән; көнчыгыш төрки телләрдә эт каймагы «ит шулпасы», якут телендә хоймох «сөт төбе (кайнаганда төпкә утырган сөт)», монгол телендә кайы-мак, хайлмах «каймак» сүзләре кулланылышта йөри.
Татар халкының милли сөт ризыгы саналган катык – кайнатылган сөткә оеткы салып ясалган (оетылган) ашамлык [5:  242]. «Ашка катыла, кушыла торган нәрсә»не аңлаткан гомумтөрки катық < катығ сүзе – гомумтөрки кат- «кушу» фигыленнән ясалган; қатық борынгы уйгур телендә «аш серкәсе»н, борынгы төрки телдә «аш тәмләткеч»ен белдергән; гагауз телендә әлеге сүз «өстәмә ризык»ны, тува телендә кадығ «бутка», азәрбәйҗан диалектларында ғатых «соус»ны аңлата [4: 95].
 Эремчек сүз беренче карашка ачы//әче сүзеннән татар теленең үзендә ясалган кебек булса да, бик күптәннән килә, эвенк телендә эˇʒэмуғ «эремчек (эҗәмек)», маньчужурда эˇʒихэ «каймак»,борынгы монголча еˇʒegei, egeˇʒegei > як. иэҗэгэй, иэҗигэй «эремчек» [ 6: 439]. Тамыры бор. монголдан ege [эгэ] «әче» булса кирәк.
 Без үзебез дә әлеге вакытта яратып әзерләгән ит , шулпалы азыкларга тукталып үтәсем килә.
Безнең Бүздәк яклары бәлеше белән дан тота.Ел саен районыбызда “Бәлеш фестивале” үткәрелеп килә.
Бәлеш -  татар этимологиясендә традицион аңлатма: баһалы аш сүзеннән. Ләкин бу халык этимологиясенә тартым. Ышандырырлыграк этимология дә юк. Кайберәүләр борынгы төрки, монголча балиш «бик зур акча берәмлеге» сүзе белән чагыштыралар.
Казылык (эчәккә яки ясалма элпәгә тутырып махсус эшләнгән ит фаршы һ.б.ш.) [5:  222] гомумтөрки казы «казы, эчмай, казылык» сүзеннән, борынгы *кар тамырыннан [4: 86]. Чуваш телендә йур «казы», бурятча харма «казылык, колбаса», монголча карбиң «корсак мае» мәгънәләрендә сакланган.
Умач, ягъни онны су, ит шулпасы яки сөт белән катнаштырып уып, ашка салу өчен ясалган ашамлык, вак-вак камыр кисәкләре [5: 609] атамасы да гомумтөрки у-, оғ- «уу» сүзеннән дип уйланыла [4: 219]. Җ.Вәлиди бу ризыкка түбәндәгечә аңлатма бирә: « камырдан уыб пешерелгән шулпалы аш. Күбесенчә итсез пешерелә һәм ачлык елларында арыш камырындан уылыб яки суррогатлар катышдырылыб пешерелә торган фәкыйрьләр ашы» [Вәлиди 1927, 222]. Әлеге ризыкны хәзер татар халкы бик пешерми, шулай да атама күп кенә төрки телләрдә дә сакланган: казакъ телендә умаҗ, чыгтай, үзбәк телләрендә умач, омоч, госманлы телендә омаҗ, огмаҗ [4: 219].
Шул рәвешчә,хәзерге татар телендә кулланылышта булган һәм татар халкының туклану үзенчәлекләрен тәшкил иткән сүзләрнең шактые борын-борыннан сакланып килә, тамырлары белән алар гомумтөрки телгә барып тоташа.

